
Numri i lëndës: 2022:053992 

Datë: 06.12.2023 

Numri i dokumentit:     05023453 

 

 

 

Ac.nr.3038/2023 

 

 

 

GJYKATA E APELIT E KOSOVËS NË PRISHTINË, në kolegjin e përbërë nga gjyqtarët 

Hunaida Pasuli kryetare e kolegjit, Rafet Haxhaj dhe Besnik Bislimaj, anëtarë, në çështjen 

juridike kontestimore të paditësit L.H. nga fshati ...., Komuna e Vitisë, kundër të paditurës Y.H., 

nga fshati .... Komuna e Gjilanit, me objekt kontesti prishja e martesës me shkurorëzim, duke 

vendosur sipas ankesës së të paditurës të ushtruar kundër aktgjykimit të Gjykatës Themelore në 

Gjilan - Dega në Viti C.nr.176/2022 të datës 07.04.2023, në seancën e kolegjit të mbajtur me 

datë 05.12.2023, mori këtë: 

 

 

 

A K T V E N D I M  

 

 

APROVOHET e bazuar ankesa e të paditurës Y.H. nga fshati ....., Komuna e Gjilanit.  

 

PRISHET aktgjykimi i Gjykatës Themelore në Themelore në Gjilan – Dega në Viti 

C.nr.176/2022 i datës 07.04.2023 dhe HEDHET poshtë padia për zgjidhjen e martesës me 

shkurorëzim, e parashtruar me datë 22.03.2022,  

 

 

 

A r s y e t i m 

 

 

Gjykata e shkallës së parë me aktgjykimin e atakuar C.nr.176/2022 të datës 07.04.2023, në pikën 

I të dispozitivit, në pajtim me dispozitën e nenit 68, paragrafi 1, lidhur me nenin 69, paragrafi 2, 

të Ligjit Nr. 2004/32 mbi Familjen i Kosovës, ka vendosur të zgjidhet me shkurorëzim martesa 

e lidhur në Zyrën e Gjendjes Civile në ..., me datë ...., sipas Certifikatës së martesës me nr. rendor 

...., nr. Ref...... dhe nr. ...., ndërmjet këtu paditësit L.H. dhe të paditurës Y.H., me shënime për 

identitetin e ndërgjyqësve si në dispozitivin e aktgjykimit në fjalë.  

 

Në pikën II të dispozitivit të aktgjykimit detyrohet Zyra e Gjendjes Civile në ... që të bëjë 

ndryshimin sipas këtij aktgjykimi në Librin Amzë të Kurorëzuarve dhe në Librin Amzë të të 

lindurve.   

 

Në pikën III të dispozitivit detyrohet e paditura, që paditësit t’ia paguajë shpenzimet e procedurës 

kontestimore dhe atë në shumë të përgjithshme prej 425.00 euro, në afat prej 7 ditëve, pas ditës 

së pranimit të këtij aktgjykimi, nën kërcënim të përmbarimit me dhunshëm ligjor. 

 

 

Kundër këtij aktgjykimi, brenda afatit ligjor ka paraqitur ankesë e paditura për shkak të shkeljes 

esenciale të dispozitave të procedurës kontestimore, vërtetimit jo të plotë të gjendjes faktike si 

dhe zbatimit të gabuar të drejtës materiale, me propozim që Gjykata e Apelit e Kosovës ankesën 

ta aprovoj si të bazuar dhe aktgjykimin e atakuar ta prishë, ndërsa lëndën t’ia kthej gjykatës së 

shkallës se parë në rigjykim dhe vendosje. 

 

Gjykata e Apelit si gjykatë e shkallës së dytë, pas vlerësimit të pretendimeve ankimore lidhur 

me aktgjykimin e atakuar, dhe vlerësimit të parashtresës së ndërgjyqësve të datës 06.11.2023, në 

mbështetje të dispozitës së nenit 194 dhe 195 të Ligjit për Procedurën Kontestimore (LPK), gjeti 

se në rastin konkret plotësohen kushtet ligjore që: 

 

 

Ankesa e të paditurës të pranohet si e bazuar, aktgjykimi i atakuar të prishet, ndërsa në mungesë 

të interesit juridik, padia të hedhet poshtë. 

 

Nga shkresat e lëndës konstatohet se gjykata e shkallës së parë duke vepruar sipas padisë së 

paditësit për zgjidhjen e martesës, ka caktuar seancën e shqyrtimit kryesor dhe mbi bazën 

provave të prezantuara dhe deklarimeve të përfaqësuesve të autorizuar të ndërgjyqësve, ka 

vlerësuar se plotësohen kushtet ligjore që martesa e lidhur mes paditësit dhe të paditurës të 

zgjidhet me shkurorëzim. Kështu, me aprovimin e kërkesëpadisë si të bazuar ka vendosur më 

decidivisht si në dispozitivin e aktgjykimit të ankimuar. 

 

Pas përfundimit të procedurës në gjykatën e shkallës së parë, lënda sipas ankesës së të paditurës 

është pranuar në Gjykatën e Apelit. Mirëpo para se të shqyrtohet ankesa, Gjykata e Apelit e ka 

pranuar një parashtresë të përbashkët të paditësit dhe të paditurës, përmes së cilës kanë njoftuar 

gjykatën se kanë arritur t’i tejkalojnë mosmarrëveshjet dhe kanë vendosur që të jetojnë së bashku, 

pasi kanë vlerësuar se vazhdimi i jetës së përbashkët si çift, është në të mirën e tyre. Nga arsyet 

e theksuara kanë propozuar që çështja të pushohet në gjykatë. 

 

Meqenëse palët ndërgjyqëse kanë vlerësuar që në interesin më të mirë të tyre është jeta në 

bashkësinë martesore, prandaj Gjykata e Apelit pas shqyrtimit të shkresave të lëndës, 

pretendimeve ankimore si dhe parashtresën e përbashkët të ndërgjyqësve të datës 06.11.2023, 

vendosi që aktgjykimin e atakuar ta prishë dhe padinë konkrete ta hedh poshtë. Këtë mënyrë të 

vendosjes, Gjykata e Apelit e bazon në dispozitën e nenit 2 paragrafi 4 të LPK-së, sipas të cilës 

përcaktohet se: “Pala duhet të ketë interes juridik për padinë dhe për veprimet procedurale tjera 

që mund të kryhen në procedurë”,   

Duke qenë se në rastin konkret ndërgjyqësit kanë deklaruar se e tërheqin padinë dhe ankesën, 

me arsyetimin e qartë të dhënë si në parashtresën e datës 06.11.2023, atëherë rezulton se në 

situatën e krijuar nuk ekziston interesi juridik për vazhdimin e mëtejshëm të procedurës. 

Rrjedhimisht, nga të gjitha arsyet e paraqitura, e në pajtim me dispozitat e nenit 195 paragrafi 1 

pika b) lidhur me nenin 391 par.1 pika e) të LPK-së, kolegji i kësaj gjykate vendosi si në 

dispozitiv të këtij aktvendimi.  

 

 

GJYKATA E APELIT E KOSOVËS NË PRISHTINË 

Ac.nr.3038/2023, me datë 05.12.2023 

 

 

Kryetarja e kolegjit – Gjyqtarja,  

                                                                                                       Hunaida Pasuli 

 

 

 

 

 

 

 

 

 

 

 

 

 

 

 

 

 


